Ricordi d’un tempu passaa
Credi che, cume mii,

tuti ricurdarii

i fati, i personaggi, l’ambient

c’an pituraa la nostra fanciulessa;

mii i a ricordi cunt tanta teneressa.

Quand em cuminciaa a capì un quei coss

em incuntra la suora Gasparina;

piscinina, bona, premurusa;

ultra a famm imparà i puntiti e asti

la ma insegnà la duttrina

e, po’ anmo  la ma insegna a taca lit no.
In gesa lee e la Mentina

ivan i nostar angiar custodi.

Dopu sem andaa a scora;

la prima maestra le sta l’Upizzi:

prima ga vigneva den al naas e dopu,

quand tuti sevum in pee,

la vigneva den lee.

La gaveva una bachetta culur ciculatu

e quand l’aveva decis da datai

ta duveva mett i man sul bancu

e guai a tirai indree,

inveci da vuna t’an ciapava tree.

Poo ghe vignuu la Bettini;

la ma purtaa fin in quinta.

Alta, muderna, eleganta, spurtiva,

ga disevan : Gina Granda.
Quanta ginastica em faa

A corpo libero, cui serci, cunt i bastuni

E quanti legnaa em ciapaa. 

La gaveva una bicicletta

cunt la sela in sci volta

che quand andavi a togala,

la sela la ma riveva al cupin;

mi però sevi al pusè piscinin.

Ma ricordi quand duevum faa al presepi;

l’eva una gara, l’eva una festa.

Mi porti al pulantatu e ti?

mi al pastur cunt i beer;  

mi i re magi,l’angiar l’è già chi.

Vu al purteva la Madona

vu al San Giusep e ‘l Bambin,

un oltar la vaca, un oltar l’asnii.

A mezzanoci da la vigilia

Sentivum la piva,

tanti noti sultevan

quasu tuti stunevan.

Un po’ l’eva al frecc,

un po’ l’eva al vin

ma nuu guardevum no tuscòs

l’eva la noci dal Bambin.

Sunevan no la “Pastorale” o “Notte Silente”

sunevan la Piva, piva, l’oli d’uliva. 

E dopu in ges, quando vuna di tusan

cunt di tochi da tubi la suneva i campan 

al pareva da ves a la Scala;
tuti in silenzio, sa sentiva:

din don, din don, din dan.

Purtevum i soquar e un quei vuu

pusè furtunaa al gaveva i suquaruu,
evan burdà da veluu, russ, gialdu o blò,

fevan l’invidia di oltar fiò.

I culseti cunt i scalfiti a roti i ginogi

i culsuni cunt den al cuu

la bluseta cunt fòra i gomit

e ‘l scussaà cunt den i bogi.

La cartela da pesa e da legn

l’eva fin tropp par quel ca gheva denn.
I cavj evan tajaa corti

no cume adess.

Evan tajaa cunt la tassina

a meno che, al Luisin Barbè, 

cun una sufilada,

lu al fischiava Faccetta Nera,

al sa lasava via e al ta faseva 

la melunada.

A Sant’Antoni al feva un frecc da damoni;

ott di prima a cumincevum

chi in di stall, chi in di portic,

chi in su i casin a cerca

paja, maragasc e fasin.

Quando po’ al foc l’eva piss

tuti indrè par pagura da brusas

tuti insema sa mitevum a cantaa.

Toni, Toni baloni, la vaca dal pin 

la fa ‘ l buscin sensa cuin. 
A la sira da la Madona

andevum a l’uratori;

satagiò in su l’altar

da parti da la statua 

i cereghiti

ca pisevan i candir

a parevan angiariti. 
Dopu andevum al teatar.

Fiò d’una parti

in mes al Dun Angiul

i tusan da quelola.

Al Felice al feva l’angiar

al Cesana al feva al boja. 

Al tempu di castegn sa infirevan i gugi,

cul fumm da a lumm ta brusivan i ogj.

Sa vuievan i scorbi, s’impieniva ‘l balin,
a partivan da saan turnevan tutt pien.

Un bel dii sa faseva la gara.

Tutti pronti per andare a Novara.

Careti da castegn ad anda

sachi da danee a vignii caa.
A Novara s’impara.

A l’eva un mondu piscini,
ma eran tanti i posti rinumaa:

la Magina, al Stalasc, la Ca rusa, la Pisina

e la fopa dal Patina.

Quandu al piuveva forti

i straa evan tutt alagaa;

ga paseva pu nisuu,

ga vureva l’assa par andaa

dal Capeli al Circulon.

I donn evan sempar ciapaa;

ga paseva la Marieta da cursa

danans al bichè

e lu al ga diseva:

che pressa ta ghè? 
“Ghe fora la cota

o d’andaa a tò al pan

sa po’ no tiraa tardi

al pristinee l’e un vilan”

In dal Tachin o in dal Purel

tuti i donn a s’incuntrevan:

l’evi propi un burdell.

Mi gò ‘l dii, mi al bus, 

mi la brusela, mi la ciaa,

mi ‘l pisigon, mi la bruscheta….

“o donn, fem no giraa al cu

purte chi la marneta” 
D’estaa sa cambieva la moda;

fora i soquar s’andeva a pentera.
I pee evan pien da spiti

e da vedar in ciapiti.

Ma nuu sevum alegar, giughevum istess

al  serciu, la rela, la pirla a urzoo,

a pulenta, a padej, a bulin e po’ anmò

a bugeti, a tra in lari, a busa,

a gazeta, a masetu,

fin quando te seva netu

fin quando ta seva a buleta.

Quanti bej gioc!

Ma mi ma dumandi in duee chin andaa?

Parchè in pù in voga, che fiin an faa’

I fiò d’adess

sa tegnan baloss,.
Sa credan furbi

istruii e muderni,

inveci in indree

gan tutt d’imparaa,

in boon da fa nien

nemeen da giuga.

Che bel paes l’eva ‘l nost

puntegiaa da persunagi famus;

gh’eva ‘l Bomba, al Balansi el Bro, 

la Fiurensa e ‘l Filipin,

ca ‘l purteva i culseti rigaa

cunt i righi a culur vistus:

gialdi e russ, russ e blò

o a tinta unii culur lacc e vin.

Al camineva cunt la gianeta

e quand al sufileva no

al gaveva un fiur in buca,

sempar a spass lung i scies,

cunt un’aria da lifrocc

lu ‘l lauraa a la faseva

quand al suu l’eva in di brocc. 

Ma da certu al pusee famus 

che ‘l cantava a squarcia gola

“vien con me a mangiare l’anatra”

chi lo ricorda no? l’eva al Pafola.

Quantu ridii, quanti sceen….

tanti vòlti l’eva uno spass 

una quei vòlta ‘l ma cumoss.

Al nost, l’eva no un paes cume tuti,

ognuu  cu’l nom e cugnom,

nuu sa cugnusevum 

dumaa cu’l prunom.

A gheva i Bugeta i Pinela

i Pulota i Manela,

i Bogia, i Raniti

e i Ragniti.

I Luca, i Bufiti,

i Pulesa i Sacrista,

i Paiati i Magniti,

i Caena, i Patina,

i Posta i Farè,

i Listess i Curdaiti

i Cafaroo i Busoo

i Mucc i Ciocia

i Bardej i Malagn

e po’ i Cora e i Còò

i Rumagniti e i Bagòò

e tanti, tanti anca mòò.

Vilastanza, car, nostu piccul paes,

mi ta vedi in ogni straa e curtil

mi ta cugnussi dal campanil.

T’ammiri in primavera

quand pien da fiur in i praa

e quand sa crepa dal coldu in estaa.

Mi ta trovi anca da scur

perché son sicur

che in mess a ti

ghe una persona cara

ca tegni ………..chi.

